
Urte berria eta asmo berriak 

Urte berriarekin aspaldiko bete gabeko asmoak berriro ere gogora ekartzen ditugu 

AGURTZANE ORMATZA IMATZ 

Asmoak denetarikoak izaten dira. Batzuk ohikoak dira, edo, beharbada, errazenak jende aurrean azaleratzeko, gehienak horretan murgildurik daudelako. 

Horietariko batzuk hauek dira: kirola egiten hasi, Gabonetan hartutako kiloak galdu, erretzeari utzi, etxea atondu... Geure burua zaintzeko gauza txikiak, baina sarri handiegiak bihurtzen dira denbora joan ahala... beharbada helburu larregi. 

Zenbatetan hasi dugu urtea horrelako gurariekin, eta urte erdian ia ahaztu zer gura genuen urte hasieran, edo konturatu ez diogula kasurik ere egin geure buruari? Agian ez zen izango sasoia, gauza gehiegi eskatu zenizkion zeure buruari, nagi handia sortzen zitzaizun soilik pentsatzearekin, edo ez ziren benetan hain garrantzitsuak, oraindik etekineren bat ateratzen diozu... Horrelako goxotasunean murgildurik zaudenean korapiloa etengabe handitzen da. Baina ez desesperatu, urte hasiera da, eta bidea ez dela hasi ere egin pentsatu behar da. Beharbada lehenago egin beharko genukeena da urte zaharrari goxo esan agur, eta eskertu eman digunagatik. Bestela, gauza larregi eramango ditugu urte berrira. 

Dena den, zerbait egiteko premia sarri ate-joka datorkigu. Batzuetan, joan den denborak, betiko jarrerak edota jokabideak, behin eta berriro errepikatzen diren egoerak eta sentsazioak... bultzatzen gaituzte geure buruarekin bestelako ardurak hartzera. Edo behintzat horren beharra sentitzen dugu. Hori horrela izanik, benetan urte berriarekin asmo berriak eta eurekin bat jarrera berriak datoz. Orokorrean norberaren ibilbidea aldatzeko erabakiak hartzeko denbora oso inportanta bihurtzen da. Denboraren neurketa oso zaila da, horren adibide esanguratsua komunean ematen den denbora da: ez da berdina izaten itxaroten dagoenarentzat eta barruan dagoenarentzat. Objektiboki erlojuak esaten digu zenbat denbora igaro den, baina bakoitzak duen sentsazioa oso desberdina da, batentzako arina izan dena bestearentzako amaiezina bihurtu da. Eta erabakiak hartzeko behar den denborarekin horrelaxe gertatzen da. Kanpotik ikusita edo behin gura den aldaketa emanda, oso erraz esaten da denbora larregi itxaron dugula pausoa emateko. Baina denbora beti izaten da norberak behar duena konturatzeko bizi den egoera jasanezina dela, ez duela inolako etekinik ateratzen, nazkatuta edo aspertuta dagoela bere buruarekin, ezin duela jadanik pentsamolde berberarekin jarraitu... 

Denbora behar dugu guk pentsatzen duguna eta sentitzen duguna bat egiteko, eta horren ondorioz pausoak emateko, gauden egoera itogarrietatik ateratzeko. Sarri jakin badakigu, baina barrenak ez du oraindik bat egin pentsaerarekin, eta ezinezkoa egiten zaigu pausorik ematea. Eta komunean moduan inork ere ezin dezake gure pausoa eman. Beharbada, animatu, alboan egon, kontsolatu, indarra eman, dauzkan baliabideak eman... baina azkenean norberaren esku dago. 

Aldagai gehienek bat egiten dutenean orduan hartzen du asmoak indarra, gure benetako konpromisoa edukiko duelako. Eta hori izaten da, azken finean, garrantzitsuena asmoa betetzeko, norberaren konpromisoa norberarekin. 

Urte guztian, asmoak, beharrak edo gurariak betetzen hasteko bi abiapuntu egoten dira: urtearen hasiera eta udako oporretatik bueltan, ikasturte hasierarekin batera, hain zuzen. Data biak kulturalki ipinita daude, eta mendebaldeko gizartetan batez ere ematen dira, orain aztertuko ez ditugun arrazoi askorengatik. 

Bi garai horiek askotan estres apur bat sortzen badute ere, aberastasun pertsonaleko tailerretan zein terapietan ikusten dugu eragina dutela. Andre zein gizon askoren mekanismoak martxan jartzen dituzte, eta benetan bultzada bat ematen dute norberak bere buruari epeak jartzeko aldaketaren bidaia berri horretan. Bestela, errazegia egiten zaigu betiko ohiturekin jarraitzea, edo erreza ez bada, zailagoa egiten zaigu aldaketaren alde urratsak egitea. 

Aldaketa emateko prest gaudenean, kontuan eduki behar dugu aspalditik hasi garela pausoak ematen horren alde. Gehienetan ez da egun batetik bestera ematen, kanpotik ikusita horrela bada ere. Pausoak emateko, kontzienteki edo ez, geure burua prestatzen egon gara horretarako. Beraz, gure baitan dauden baliabideak martxan ipini ditugu gure helburua lortzeko. Interesgarria da, kasu gehiago egitea aurreko pauso horiei, askotan hor datza eta gure indarra eta jabetu ere ez gara egiten. 

Gura diren aldaketa mota askotakoak izaten dira, gehienetan konplexuak, baina denak ere epe luzera, geure buruarekin hobeto egoteko izaten dira. Kontsultan eta tailerretan ikusten dugunaren artean hauexek dira entzundakoenak:bikotekidearekin daukadan harremana bideratu , bikotekidea utzi, neure buruari kasu gehiago egin, bakardadeaz gozatu, denbora aurkitu lagunarekin gozatzeko, gehiago masturbatu, lagun berriak egin, plazeraren eremutan gehiagotan murgildu, nagia alde batera utzi, istilu gutxiago sortu, irribarre gehiago eskaini nire buruari.... 

Batzuk zabalak eta sakonak, besteak txikiak baina sakonak ere...Txikiak beharrezkoak dira handiak betetzeko. Horietariko batzuei erreparatuko diegu datorren asteetan. 

